
Хусанкайӑн тӑватӑ автографӗ
Юлташлӑхра  телей
иккен, мӗн,
Илем юлташлӑхра кӑна!
МИТТА Ваҫлейӗ.

ТАВАТӐ сӑвӑ кӗнеки. Пысӑках мар, тытса вулама питӗ меллӗ, тӗрлӗ 
тӗслӗ,  тӗрлӗ  ятлӑ.  Шупашкарпа  Мускавра  тӗрлӗ  ҫулта  тухнӑ  тӑватӑ 
кӗнеке. Паян вӗсем шӗкӗр хуламӑрӑн пӗр хӑтлӑ хваттерӗнче ҫӳлӗк ҫинче 
(тата ҫӗр-ҫӗр кӗнекепе юнашар) вырнаҫнӑ. Ҫыраканӗ - Петӗр Хусанкай, 
вӗсене хальхи вӑхӑтра упраканӗ,  хуҫи -  Митта Ваҫлейӗн кӗҫӗн хӗрӗ - 
Илемпи Васильевна...

Мйттапа  Хусанкайӑн  тӗлӗнмелле  пысӑк  та  ӑмсанмалла  пӗрлӗхӗ, 
туслӑхӗ ҫинчен чӑваш литературине ҫывӑх ҫынсем. лайӑх пӗлеҫҫӗ. "Ҫак 
туслӑх пирӗншӗн пурнӑҫ палӑрӑмӗ кӑна мар,  вӑл тӑван литературӑпа 
культурӑмӑр историйӗн пысӑк пӗлтерӗшлӗ факчӗ пулса тӑрать", - тесе 
ҫырать акӑ Атнер Хусанкай.

Тӗрлӗ  шӑпаллӑ  тантӑш-поэтсен  туслӑхӗ,  пӗр  шухӑшлӑхӗ,  кӑмӑл-
ӗмӗчӗ  ҫинчен  эпир  вӗсен  хайлавӗсенче,  ҫырса  хӑварнисенче,  аса 
илӳсенче,  пӗр  вӑхӑтра  пурӑннӑ,  ӗҫленӗ,  тус  пулнӑ  ҫынсем  каласа 
панисенче  вуласа  пӗлетпӗр.  Ҫапах  та  пӗтӗмпех  каламан-ха,  калама 
хӑяйман та, тен, ӑна каласа пама, каласа пӗтерме май та ҫук пулӗ. "Ик 
ҫутӑ  ҫӑлтӑр"  пӗрне-пӗри  юратни,  пӗрле  ӗмӗтленни,  мӗнле  хутшӑнни 
ҫинчен вӗсене пӗлекенсем хушшинче илемлӗ халап-юмах, шӳтлӗ сӑмах 
евӗрлӗ ҫӳрени сӑваплӑрах та, хаклӑрах та пулӗ...

Илемпи Васильевна каласа парать: "Анне, Нонна Кирилловна (Митта 
Ваҫлейӗн мӑшӑрӗ) час-час аса илетчӗ: Ваҫлей пуҫ янӑ ҫӗртрен таврӑннӑ 
кун манӑн хулана тухса кӗмелле пулчӗ. Каялла таврӑнтӑм - Ваҫлей ҫук. 
Татах тытса кайрӗҫ тесе вӑй юлмарӗ... Хусанкай илсе тухса кайнӑ иккен. 
Ир пуласпа ҫеҫ таврӑнчӗҫ. Кайран чылайччен каҫару ыйта-ыйта айӑпне 



йы-шӑнчӗҫ.  Хусанкайпа  иккӗшӗ  ҫӗрӗпех  Атӑл  хӗрринче  ҫӳренӗ  иккен, 
тӑранайми калаҫнӑ, калаҫнӑ, калаҫнӑ. Пурин ҫинчен те манса кайса, ним 
ҫинчен аса илмесӗр! Мӗн тери тунсӑхланӑ пулнӑ ӗнтӗ вӗсем! Мӗн тери 
нумай пулнӑ вӗсен пӗр-пӗрне каламалли!..

Кӗнекесем  патне  таврӑнар.  Вӗсене  пурне  те  Хусанкай  Миттана 
халалласа ҫырса панӑ. Виҫӗ кӗнекине (Мускавра 1953 ҫулта тухнӑ "Поют 
дубравы",  1954  ҫулта  Шупашкарта  тухнӑ  "Тӑван  сасӑсем"  тата  1950 
ҫулта  Шупашкарта  пичетленнӗ  "Дружба")  1955  ҫулхи  пуш  уйӑхӗн  4-
мӗшӗнче, теприне вара - "Дом в Горках" ятлине, Мускавра 1955 ҫулта 
пичетленнӗскерне - ҫав ҫулхи юпа уйӑхӗн 14-мӗшӗнче халал сӑввисем 
ҫырса  панӑ.  Юлашкине  (вӑл  вӑхӑтра  аслӑ  литература  курсӗнче 
вӗренекенскер) Мускавран ярса панӑ, ун ҫине ҫапла ҫырнӑ (унта сӑмах 
Ленин ҫинчен пырать):

Пӗлетӗп: манӑн вӑй-хӑватӑм 
Ҫак шухӑш Улӑпне ҫӗклеймӗ. 
Хам унсӑр ҫуккине ӑнлантӑм,
Ҫав пултӑр ӗҫӗмри телейӗм.

Юпа  уйӑхӗнчех,  26-мӗшӗнче,  Митта  хӑйӗн  тусне  тав  туса  ҫапла 
хурав  ярать:  "Кӗнекӳшӗн  -  тав.  Ӗнер  ун  ҫинчен  радиопа  вырӑсла 
пӗлтертӗмӗр. Диктор, витӗмлӗрех пулма, чӑвашсене тивекен йӗркесене 
(Яковлев ҫинчен) ятарласах вуласа пачӗ".

"Дружба" кӗнекине ҫапла каласа парнеленӗ.
Миттана, Ваҫлейӗме
Ҫак Туслӑх вӑрҫӑра ҫуралчӗ.
Пур тепӗр туслӑх тӑнчере...
Ҫавна нихҫан та манас марччӗ.

Вӑтӑр  ҫула  яхӑн  маларах  тӗвӗленнӗ  вӗсен  туслӑхӗ.  1926  ҫулти 
ҫуллахи  кун  пӗрремӗш  хут  куҫа-куҫӑн  курса  паллашаҫҫӗ  ҫамрӑксем  - 
Шупашкара ялкорсен пухӑвне пынӑ вӗсем.



"Митта  Ваҫлейне  эпӗ  халӗ  тӗрленӗ  шурӑ  кӗпепе,  ҫӗнӗ  ҫӑпатапа, 
улӑм шӗлепкепе куратӑп.  Аллинче ӗнтсе тӗрлесе тунӑ,  лак  сӗрнӗ туя 
пурччӗ пек астӑватӑп... Хаваслӑ, йӑлт-ялт куҫлӑ, хастарлӑ йӗкӗтчӗ вӑл. 
Ҫӗнеле пуҫланӑ чӑваш ялӗн каччи», - аса илет "Пуҫ кӑшӑлӗ вырӑнне" 
тӗрленчӗкӗнче П. Хусанкай.

Шупашкарта тӗл пуличчен Митта Хусанкай патне виҫӗ ҫыру ярать. 
18  ҫул  та  тултарманскер,  вӑл  самаях  паллӑ  Хусанкая  ҫапла  пуҫласа 
ҫырать: "Эпӗ санпа курса калаҫасса, иксӗмӗр лайӑх паллашасса кӗтсе 
тӑмарӑм, тӳрех ҫыру ярас тесе шут тытрӑм, мӗншӗн тесен сана хӑвна 
курмасӑрах  лайӑх  пӗлетӗп,  ӑсна-пуҫна  таҫтан  инҫетрен  сисетӗп,  эсӗ 
пирӗн лайӑх юлташ иккенне аван тавҫӑратӑп!.." Миттан пулас ӗмӗрлӗх 
тусӗ  патне  янӑ  пӗрремӗш  ҫырури  "пӗлетӗп",  "сисетӗп",  "тавҫӑратӑп" 
сӑмахсене  уйӑрса  палӑртас  килет.  Мӗншӗн  тесен  шӑп  ҫавсем туслӑх 
тӗпелӗнче,  тымарӗнче  пулнӑ  пек  туйӑнаҫҫӗ.  А.  Хусанкай  пухса 
пичетленӗ  "Митта  Ваҫлей  ҫырӑвӗсене"  вуланӑ  май  ҫавна  татах  та 
тарӑнрах ӑнланса чуна хыватӑн. "Эпӗ саншӑн йӗнӗ чухлӗ, сан ҫинчен 
чӗререн шухӑшланӑ чухлӗ, ахӑртне, никамах та йӗреймен пуль, никам та 
шухӑшламан пулас!..

…Эх,  хам сӑвӑсене вуласа  парӑттӑм та  сана!..  Анчах  ҫук!..  Кала, 
хӑҫан  таврӑнан  эс  Тӑван  ҫӗршыва?"  Вӑтам  Азине  кайнӑ  Хусанкайпа 
ҫапла калаҫать Митта 1927 ҫулхи кӑрлач уйӑхӗнче. Малалла ӑнтӑлакан, 
тӗрӗсне шыракан,  аташакан,  ҫухатакан,  тупакан  ҫамрӑк  Миттана  питӗ 
ӑнланакан,  итлекен,  канаш паракан  шанчӑк,  тӗрек,  тус  кирлӗ  пулнӑ... 
Ҫырусем  Миттана  тусӗпе  чунтан  калаҫса,  ҫывӑхланса  хӑйне  тӗнчене 
ӑнланма  хӑват  параҫҫӗ.  "Темрен  те  хаклӑ  тантӑшӑм  Хусанкай!..  Эх, 
Хусанкай, мӗн тӑвӑпӑр ӗнтӗ?" тесе ыйтать вӑл хӑйӗн тусӗнчен:

Ӑшӑм ҫунать,
Хыпать вӑл паян ман...
Ӑҫта чикес,



Вӑл вӗт тӳсет...
Чӗремҫӗм, эс ан ман
Таҫта ютра
Аташнӑ тусӑма!
Епле тусес
Ҫак чиксӗр хурлӑха?..
...Илтсем, тӑван,
Ман йывӑр сассӑма.
Ан ӳпкеле,
Вӑл ирсӗр пулсан та.
Ан каласам:
"Эс ешӗл, эс ӑнман!"
Ӗмӗр манми
Тӑванӑм Хусанкай.

Хӑйшӗн те, тусӗшӗн те хыпса ҫунать ҫамрӑк чӗре, "аташуран" тухма 
ҫул шырать, шанать, ӗненет, ӑнтӑлать.

Митта  Хусанкай  патне  туртӑннине  А.  Артемьев  "Эпӗ  курнӑ-пӗлнӗ 
Хусанкай" аса илӗвӗнче ҫапла ӑнлантарса парать: "... вулакансем умне... 
чи  малтанах  ҫамрӑк  сӑвӑҫсем  умне  темле  «легендарлӑ»,  ытлашши 
ӳстерсе  янӑ  "чаплӑ",  никама,  ниме  пӑхӑнса  тӑман,  чарусӑр  поэт-
индивидуалист  тухса  тӑнӑ,  вӑл  романтикӑлла  шухӑш-ӗмӗтлӗ  яшсене 
килӗшмесӗр,  илӗртмесӗр  тӑма  пултарайман.  Шӑпах  ҫапла  (кӑштах 
фанатикла  та!)  юратнӑ  ӑна  Митта  Ваҫлейӗ  те,  Паймен  та...  Чӑн  та, 
кашни хӑйне е в ӗ р л ӗ юратнӑ, х и с е п -. ленӗ".

Ҫак пӗрремӗш юрату -нумай ҫул витӗр тухса - пӗр вӑрлӑха, пысӑк 
сас  палиллӗ,  чӑн-чӑн  ҫынсен  чӑн  Туслӑхне  ӳссе  ҫирӗплетет,  шӑпапа 
ӗмӗрӗн тӗрлӗ нуша тертӗнче туптанать...

Тата тепӗр кӗнеке - "Тӑван сасӑсем". Титулӗ ҫинче ҫак сӑмахсене 
вулатпӑр:



Митта Ваҫлейне
Эс ҫуккине ялан туяттӑм...
Салам сана, ҫумри ҫунатӑм!

Вун ҫичӗ ҫул "Культ киремечӗн" тӗпсӗр хуранӗнче хӑварать Митта 
Ваҫлейӗ, вун ҫичӗ  ҫул вӑл тӑван ҫӗршывран татӑлса , пуҫ янӑ ҫӗртре 
ирттерет.  "Вунӑ  ҫул  лашманта,  пилӗк  ҫул  чалтунта  ҫӳрерӗм",  -  тесе 
ҫырать  Митта  яланлӑхах  киле  таврӑнас  умӗн  А.  Талвир  патне.  1947 
ҫулта раштавра тӑван яла хӑйӗн пӗрремӗш срокӗ - - шӑпах вунӑ  ҫул  - 
вӗҫленнӗ хыҫҫӑн килет.  Анчах  ку ирӗксӗр ирӗк нумая пымасть -  1949 
ҫулхи  ака  уйӑхӗнче  поэта  татах  тытса  каяҫҫӗ.  1954 ҫулта  ҫеҫ  "ӑшӑ 
кунсем" ҫитнӗ кӗркунне, Митта Ваҫлейӗ-тӑван ҫӗршыва пуҫӗпех, айӑпсӑр 
айӑпланӑ таса ятне тӳрре кӑларса, таврӑнать.

Ҫак ҫулсене Митта хӑй мӗнле хакланине ун ҫырӑвӗсен сыпӑкӗсене 
илсе  кӑтартас  килет.  Акӑ  1944 ҫулта  мӑшӑрӗ  патне ҫырнӑ  ҫыруран; 
"Ҫичӗ ҫул... вӗсем маншӑн пӗр усал хура кун пек, ниепле вӑранаймасӑр 
куракан асаплӑ тӗлӗк пек. Ҫав вӑхӑтрах эпӗ сирӗнтен ӗнер ҫеҫ уйрӑлса 
тухнӑ  пек,  тин  ҫеҫ,  ӗнер  ҫеҫ  пек.  Вӑл  ӗнтӗ  манӑн  пурнӑҫӑм  пулӑм 
тӗлӗшӑнчен пушӑ иккенне пӗлтерет. Ирӗкре кашни кунӑн хӑйӗн туйӑмӗ, 
творчествӑлла  содержанийӗ  пур,  кашни  кун  -  пархатарлӑ  ҫыншӑн 
пултаруллӑ  ӗҫ  тапхӑрӗ,  кунта  вара  йӑлтах  урӑхла,  вӑхӑт  калама  ҫук 
тӑрлавсӑр иртет, пӗр хут - тепӗр кунӑн копийӗ, эпир кунта, выльӑхсем 
пек,  вӑхӑт туйӑмне ҫухатнӑ,  ҫавӑнпа та сиртен уйрӑлни ӗнер ҫеҫ пек 
туйӑнать...  эпӗ  айӑплӑ  -хам  айӑпсӑрлӑх  ҫинчен  ҫынна  ӗнентерме 
пултарайманнишӗн, ҫавна пула ҫакӑ ҫичӗ ҫул хушшинче тӑван чӑваш 
халӑхӗшӗн пӗр шӑрпӑк та усӑ кӳрейменнишӗн, сире ҫакӑн пек телейсӗр 
тунишӗн,  юлашкинчен  -  тӑватӑ  тӑванӑм  пек  ҫак  ахӑр  саманара  пуҫа 
хурайманнишӗн. Мӗн чухлӗ калас сӑмах, мӗн чухлӗ тӑвас ӗҫ ҫухалчӗ, 
мӗн чухлӗ ҫутӑ ӗмӗт сая кайрӗ ман ҫак ҫичӗ ҫул хушшинче!...



Киле  эпӗ  сывлӑх  тӗлӗшӗнчен  тӗрекленсе,  мораль  тӗлӗшенчен 
тасалса  таврӑнӑп...  Ҫавӑнпа  та  хам  ирӗке  тухнине  творчество 
командировки пек йышӑнӑп эпӗ, каҫса-антӑхса кайиччен ӗҫлӗп, ҫичӗ ҫул 
хушшинче  тума  пӳрменнине  пӗр-ик  ҫул  хушшинче  компенсацилеме 
тӑрӑшӑп". Ҫак шухӑша поэт "Тайӑр" поэмӑра та асӑнать:

Е кӗтнӗ кун ҫитес пулсан пӗр 
те пӗр,

Эп ҫунӑп иртнӗ хӗрупех, -
Ӑмӑртӑва тухап яш-кӗрӗм

евӗр,
Вӑй-кил кӳртен мӑн кӗрӳ пек.
Эп таврӑнӑп йӑвашшӑн та

хаяррӑн,
Ҫӗршыв туй-ҫуй тапратнӑ чух.
Хавхалануллӑ такмаксем

хайларӑм,
Туй намӑсне ярассӑм ҫук." 

Ҫакна хуравланӑ евӗр янӑрать Митта шӑпинчен аран хӑтӑлса юлнӑ 
Хусанкайӑн 1940 ҫулта ҫырнӑ "Инҫетри тусӑмсене" сӑвви:

Каҫарӑр, алӑ параймарӑм:
Нумайӑнччӗ эсир ун чух...
Чун тӗпӗнче ман пысӑк

парӑм,
Вӑл нихӑҫан татӑлас ҫук...
Анчах нихҫан та никама та
Сутмарӑм эп, хама ҫӑлса.
Пӗр шухӑшпа халь йӑпанатӑп:
Эп сирӗн умӑрта таса.
Вӑй патӑр, тӑвансем, вӑй



патӑр!
Ҫитеймӗ сассӑм инҫете.
Хамран килмерӗ ку,

каҫарӑр..,
Эп - сирӗн, тӳсӗмлӗ

тус-йышӑм!
Кун ҫитӗ - илтӗр-ха мана.
Сире пӗр айӑпсӑр ҫуннишӗн
Тӳрре кӑларӗ самана.

Тепӗр кӗнеки "Поют дубравы" ятлӑ. Ҫырса хунӑ сӑмахӗсем ҫапла:
Василию Митта -
другу, поэту, голос
которого зазвенит вновь
в родной дубраве
Верю!

Митта Ваҫлейӗ инҫетрен таврӑнсанах тунсӑхланӑ ӗҫе - лите-ратура 
ӗҫне  кӳлӗнет,  пӗр-икӗ  ҫул  хушшинче  пайтах  хӳхӗм  хайлав  ҫырма 
ӗлкӗрет.

1955 ҫул вӗҫӗнче Хусанкай ҫырнӑ ҫыруран:  "Асран кайми кунсем" 
(рецензи)  ӑша вырнаҫрӗ.  Татаччӗ,  ытларахчӗ!  Сӑвӑллаччӗ кун  ҫумне! 
Санӑн пӗтӗм хулӑм сассупа таврӑнма вӑхӑт. Халӑх умне тухма тӑхтани 
вырӑнсӑр мар-и? Кунсем, ҫулсем иртеҫҫӗ…»

Хуравӗ 1956 ҫулхи «Кӑмӑлтан» кӗнеке пулса тухать:
Хӗнпе хӗрсе туптаннӑ сассӑм 
Каллех ян хурҫӑ пек таса!.. 

Хусанкай  вара  хӑй  тусӗн  кӗнеки  ҫинчен  Мускавран  "кӗнекӳпе 
ыталашсах выртатӑп" тесе хавхаланса пӗлтерет.

Пиҫсе ҫитнӗ  икӗ поэт,  пурнӑҫ  тути-масине курнӑ ҫын,  пысӑк тус - 
Миттапа  Хусанкай  пӗр-пӗрне  епле  хакпа  хакланине  вӗсен  50-мӗш 



ҫулсенчи ҫырӑвӗсенче  ҫивӗч сӑмахпа чӗнсе каланисем тӑрӑх та курма 
пулать.

Хусанкайӑн тӑватӑ автографӗпе паллашни икӗ пысӑк поэтӑн ӗмӗр 
тӑршшӗне  пынӑ  ҫирӗп  туслӑхне  аса  илтерчӗ.  Ҫак  пархатарлӑ  туйӑм 
хальхи ҫамрӑксемшӗн ырӑ тӗслӗх пулса тӑратъ.


